
Wythnos Cymorth Cristnogol – 11–17 Mai 2025
Yn ystod yr wythnos eleni fe’n gwahoddir i ddysgu mwy am 
Aurelia a’i chymuned yn Guatemala. Mae hi’n aelod o gymuned 
frodorol Q’eqchi’ (sy’n cael ei ynganu ‘Co-WÊ-tshi’), rhanbarth 
Alta Verapaz yn Guatemala. Mae Aurelia yn ffermwr ac yn 
arweinydd dros newid. Mae hi’n dysgu ffyrdd newydd i bobl 
eraill yn ei chymuned dyfu cnydau bwyd a fydd yn eu helpu i 
oroesi effeithiau dinistriol yr argyfwng hinsawdd. 
‘Rydw i wir yn rhoi fy mywyd i fy nghymdogion, gan rannu fy 
ngwybodaeth,’ dywedodd Aurelia wrth Gymorth Cristnogol. 
Cawn gyfle i fyfyrio ar y cysylltiadau rhwng rhannau o’r Beibl 
a phrofiad Aurelia wrth iddi wynebu heriau na welwyd eu 
tebyg o’r blaen. Yn ystod Wythnos Cymorth Cristnogol a thu 
hwnt, mae cymaint o ffyrdd y gallwn ni gynorthwyo pobl 
fel Aurelia i amddiffyn eu cymunedau rhag newyn a thlodi. 
Gyda’n gweithgareddau codi arian, rhoddion, gweddïau a 
gweithredoedd, gallwn helpu i ddatgloi dulliau ffermio sy’n 
gallu gwrthsefyll yr hinsawdd ar gyfer mwy o bobl, er mwyn 
gwireddu eu gobeithion. Mae geiriau Aurelia yn mynegi’r alwad 
rydym yn ei rhannu fel Cristnogion i ddefnyddio ein bywydau i 
wasanaethu eraill.
Dychmygwch blannu hadau gyda gofal tyner. Maen nhw’n 
dechrau tyfu. Ond wedyn, yn sydyn iawn, mae’r planhigion rydych 
chi wedi eu meithrin yn ofalus yn gwywo ac yn marw o flaen eich 
llygaid. Rydych chi’n dibynnu ar y cnydau hynny i fwydo eich 
teulu. Beth fuasech chi’n ei wneud yn y sefyllfa honno? Dyna’r 
her mae Aurelia a’i chymuned yn ei hwynebu yn rhanbarth Alta 
Verapaz yn Guatemala. Yno, mae bywoliaeth, traddodiadau a 
goroesiad cymunedau ffermio brodorol dan fygythiad sychder 
angheuol, stormydd niweidiol a phlanhigfeydd diwydiannol. 
Mae’r argyfwng hinsawdd yn achosi i’r tymhorau sych a glawog, 
a fyddai ar un adeg yn cyrraedd ar adegau yr oedd modd eu 

rhag-weld, ddwysáu a newid yn afreolaidd. O ganlyniad, mae 
cnydau hanfodol yn methu, gan olygu bod teuluoedd ffermio yn 
wynebu newyn a thlodi. 
Mae Aurelia – sydd wedi magu wyth o blant ac sydd bellach yn 
helpu i ofalu am ei hwyrion annwyl – wedi bod yn gyfarwydd 
â’r tir hwn am y rhan fwyaf o’i hoes, gan ffermio i gynorthwyo’i 
theulu a’i chymdogion. Mae hi wedi gweld newidiadau radical. 
Pan ddaeth Aurelia i’r goedwig, roedd llawer o ddŵr yn agos 
at y gymuned, a doedd hi ddim mor boeth â hynny. Heddiw, 
mae’n stori wahanol. ‘Mae ein ffynonellau dŵr yn sychu. Mae’n 
golygu na allwn ni ddyfrhau’r cnydau, a does dim bwyd yn cael 
ei gynhyrchu,’ meddai. Mae’r sefyllfa yn sobri rhywun. ‘Mae 
newid yn yr hinsawdd wedi bod yn lladd ein cnydau, a dyma 
ein bwyd ni.’ 
Er gwaethaf hyn, mae Aurelia yn llawn gobaith. Yn arweinydd 
ysbrydoledig ac uchelgeisiol, mae hi’n gweithio i drawsnewid 
sut mae ei chymuned yn ffermio gyda hyfforddiant arbenigol 
gan Congcoop, un o bartneriaid Cymorth Cristnogol. Mae hi’n 
defnyddio dulliau sy’n gweithio gyda natur ac yn helpu i fynd i’r 
afael ag effeithiau’r argyfwng hinsawdd.
Mae digon o adnoddau Cymraeg ar gael ar wefan Cymorth 
Cristnogol. Ewch i Christian Aid Week 2025 | Christian Aid i  
weld mwy.

Aurelia gyda phump o’i hwyrion annwyl. O’r chwith i’r dde: Daily, 
Sheny, Karla, Nestor ac Andy

Amelia gyda’i merch bedair oed Yakelin

YN CYNNWYS Y GOLEUAD A SEREN CYMRU

Cenn@d

https://www.christianaid.org.uk/appeals/key-appeals/christian-aid-week

Iesu’r Bugail, y Brenin a’r Gobaith
Bore Sul y Pasg cofiais nid yn unig am 
yr wyau siocled a’r dathlu, ond am yr 
un sydd wrth galon y Pasg – Iesu Grist. 
Nid symbol yn unig mohono nac athro 
hanesyddol; ef yw’r Bugail Da sydd yn 
ein galw, yn ein harwain, ac yn cynnig 
gobaith i’r byd.

Roedd Iesu’n wahanol i bob arweinydd 
arall. Nid oedd ganddo balas, na choron 
aur, na gorsedd. Doedd dim statws na 
chyfoeth yn ei ddwylo, ond gwinwydd a 
bara a phobl i’w garu. Ef oedd y Brenin a 
ddewisodd eistedd gyda phobl gyffredin 
a siarad yn gariadus â’r rhai oedd wedi’u 
halltudio gan gymdeithas. Iesu oedd 
yr un a groesodd ffiniau— yn fwy nag 
unrhyw un arall.

Fe wisgodd ostyngeiddrwydd yn hytrach 
nag urddas dynol. Fe wadodd statws 
er mwyn y tlawd; fe wrthododd bŵer y 
byd er mwyn caru hyd at y groes. Roedd 
Iesu’n pregethu cariad yn hytrach na 
dial, maddeuant yn hytrach na chosb, 
a chroeso yn hytrach na gwaharddiad. 
Roedd yn galw pobl i newid—nid i’w colli 
eu hunain, ond i ddod yn fwy na’r hyn a 
ddywedodd y byd y dylent fod.

Ond ni ddaeth Ef gyda’i eiriau yn unig. 
Roedd yn gweithredu. Fe gerddodd 
gyda’r claf; fe gyffyrddodd â’r rhai yr oedd 
pawb arall yn eu hosgoi. Fe wynebodd 
stormydd a phellter, torcalon a brad. Hyd 
yn oed pan oedd pawb yn troi eu cefn 

arno, parhaodd Iesu i garu—hyd yn oed 
ar y groes. ‘Maddeuwch iddynt,’ meddai 
am ei erlidwyr. Hyd y diwedd, Ef oedd 
y Bugail Da a roddodd ei fywyd dros ei 
braidd.

Mae ei neges yn parhau heddiw. Nid 
yw wedi pylu dros amser, na lleihau yn 
ei nerth. Mae ei alwad yn dal i seinio ar 
draws cenhedloedd—a galwad i garu, i 
faddau, i fyw’n rhydd yn ei ras.

A dyna yw gwir rym y Pasg—nid dathlu 
hanes a chrefydd euraid, ond ymateb i’r 
Bugail sy’n parhau i alw.

W.Rhys Locke

Neges Heddwch ac 
Ewyllys Da 2025
Eleni, mae Neges Heddwch ac Ewyllys 
Da yr Urdd yn canolbwyntio ar dlodi.

Gyda’r argyfwng tlodi plant presennol 
i’w weld yng Nghymru ac ar draws y 
byd, mae’r Urdd a phobl ifanc Cymru 
wedi dewis canolbwyntio ar y mater 
hollbwysig hwn.

Gydag un ym mhob tri o blant a phobl 
ifanc Cymru yn byw mewn tlodi, mae 
Neges Heddwch 2025 yn datgan yn glir 
yr angen am newid.

Daw newid a gweithred o’r gymuned 
yn gyntaf drwy roi llais i bawb. Galwn 
ar y bobl sydd mewn pŵer ar draws y 
byd i feddwl ac ystyried cenedlaethau’r 
dyfodol.

Crëwyd y neges eleni gan aelodau’r 
Urdd a myfyrwyr o Goleg y Cymoedd, 
gyda chefnogaeth Katie Hall o’r band 
Chroma, elusen Achub y Plant a’r 
dylunydd graffeg Steffan Dafydd.

Mae geiriau’r neges mewn amryw o 
ieithoedd, pecyn addysg a phecyn 
partneriaid ar gael o wefan urdd.org. 
Os hoffech unrhyw fanylion neu os 
hoffech gefnogi’r ymgyrch, cysylltwch 
â Heddwch@urdd.org

Gyda’n gilydd, gallwn roi llais i bawb.

https://www.urdd.cymru/cy/
mailto:Heddwch%40urdd.org?subject=

Cofio a diolch am Ddiwrnod VE
Ddechrau mis Mai, bu llu o ddigwyddiadau yn nodi wyth 
deg mlynedd ers Diwrnod VE. Roedd y digwyddiadau hyn o 
reidrwydd yn cofio’r rhyfel ei hun, gyda phobl yn Ffrainc a Gwlad 
Belg yn benodol, a gwledydd eraill hefyd, yn diolch eu bod yn 
rhydd o afael peiriant milwrol Hitler. Roedd sawl gwedd i’r cofio 
– o golli bywydau a chwalu eiddo, i alar teuluoedd, cost ariannol 
y rhyfeloedd a’r chwalfa i ymddiriedaeth a hunan-barch yr 
Almaen a’r Eidal.  

Prin y gall ein cenhedlaeth ni, na phlant yr yfory, ddychmygu 
beth oedd y profiad o fyw yn sŵn erchyll bomiau a brwydro’r 
dydd. Mae perygl i’r hunllef ymddangos fel ffilm afreal, a dim ond 
ychydig o’r cyn-filwyr sy’n fyw erbyn hun i rannu eu profiadau 
o’r arswyd. Clywsom am filwyr ein cyfnod ni a fu’n brwydro yng 
Ngogledd Iwerddon, Irac, Afghanistan a llefydd tebyg yn sôn am 
drawma a nodweddion seicolegol yn dilyn rhyfel arnynt. Nid oes 
modd i ni ddychmygu ing ac arswyd y milwyr, y timau meddygol, 
y cludwyr cyrff, y newyddiadurwyr a fu yn y mwd, heb sôn am 
y rhai oedd yn byw yn ardaloedd y meysydd brwydro. Pwy 
ohonom all ddychmygu’r creithiau ar deuluoedd a chymunedau 
ym Mhrydain, heb feddwl am y cymunedau lle bu’r brwydro ar 
eu tiroedd hwy? 

Dychwelodd rhai milwyr a methu ymdopi â’u sefyllfaoedd 
gwahanol. Bu i nifer gyflawni hunanladdiad, a hynny am 
amrywiol resymau. Yn rhyfedd, roedd amgylchiadau Gorllewin 
yr Almaen yn iachach o ran ei heconomi na nifer o wledydd 
eraill Ewrop. Ond stori arall oedd hi yn Nwyrain yr Almaen, 
gan fod agwedd Rwsia yn hawlio popeth, heb ddiddordeb 
mewn ailadeiladu’r cymunedau yno. Dyna’n sylfaenol pam yr 
adeiladwyd mur Berlin. Efallai fod yr ymraniad hwnnw’n dal i 
fodoli hyd heddiw ar ryw olwg, ac yn elfen o gefnlen i’r rhyfel 
cyfredol rhwng Rwsia ac Wcráin.

Elfen wahanol yw sôn am ennill rhyfel, gan nad oes gwir 
fuddugoliaeth mewn unrhyw wrthdaro o’r fath. Os rhywbeth, 
mae pawb ar eu colled, ac mae urddas y ddynoliaeth gyfan 
wedi ei faeddu hyd at ei sarnu’n llwyr o dan draed. Y perygl 
wrth ddathlu diwedd rhyfel penodol yw troi’r digwyddiad yn 
ddathliad o oruchafiaeth un ochr dros y llall. Bu cryn drafod yn 
ddiweddar am ddod â’r rhyfel rhwng Wcráin a Rwsia i ben, gan 
ddefnyddio’r syniad o gyfaddawdu. Yn Wcráin sonnir am ildio tir 
fel bod tir oedd arfer bod yn rhan o Wcráin yn 2021 yn cael ei 
gymathu’n rhan o diroedd Rwsia, a bydd yr Arlywydd Putin yn 
hawlio bod rhannau o diroedd yr Wcráin presennol wedi bod yn 
diroedd Rwsia cyn 1900. Mae’r dadleuon hyn yn gymhleth ac nid 
oes modd bod yn gyson wrth drin darnau o dir yn yr ardaloedd 

y cyfeirir atynt fel dwyrain Ewrop heddiw. Yn yr un modd mae 
sawl hil wahanol ag amrywiadau ieithyddol a hanesyddol ledled 
y rhanbarthau hyn.  

Nid mater o ennill a cholli yw rhyfel, a’r peth gorau y gall 
unrhyw ddatrysiad yn dilyn rhyfel ei wneud yw cydnabod ddoe 
a chynllunio i’r yfory gan hyrwyddo cyd-fyw ymysg pobloedd 
daear. Herio difrawder a meithrin brawdgarwch yw ein 
cyfrifoldeb, gorseddu heddwch a chyfiawnder fel egwyddorion 
sylfaenol ein cyd-fyw, a gweithio o blaid rhaniad mor deg ag sy’n 
bosibl o gyfoeth byd. Rywle ym mhair yr ad-drefnu hwn y mae 
angen mesur sylweddol o raslonrwydd dwyfol i ddal dwylo’r 
ddynoliaeth ynghyd.  

Denzil I. John

O’r byd a’r betws

Dechrau Canu, Dechrau Canmol 
Sul, 18 Mai, am 7:30yh – Dal dy dir

Bydd Rhodri Gomer yn ymweld â chefn gwlad sir Gaernarfon 
i weld sut mae Sir Nawdd y Sioe Frenhinol eleni yn paratoi at 
yr wythnos fawr yn Llanelwedd. Cawn gwrdd â rhai o hoelion 
wyth y gymuned amaethyddol a chawn berfformiad gan Gôr 
Cynhaearn. Daw’r canu mawl o Gapel y Traeth, Cricieth.

Caniadaeth y Cysegr
Sul, 18 Mai, am 7:30yb a 4:30yp

Amrywiaeth o emynau yng nghwmni Beti Wyn James
Oedfa Radio Cymru
Sul, 18 Mai, am 12:00yp 
Oedfa dan ofal Brian Jones, Prestatyn

Diwrnod VE, Eglwys Gadeiriol Llandaf

Rhwng y Pasg a’r Pentecost yng Nghaernarfon

Gorymdaith y Groes gan Eglwysi Caernarfon drwy Stryd Llyn ddydd 
Gwener y Groglith

Rhannu hanes y Pasg yng nghlwb gwyliau Eglwys Noddfa, 
Caernarfon

Er bod yr Wythnos Fawr a’r Pasg yn 
teimlo’n bell yn ôl erbyn hyn, rydyn ni’n dal 
yn nhymor y Pasg yn y calendr eglwysig. 
Byddaf wastad yn canolbwyntio ar yr 
hanesion sydd gennym yn yr Efengylau 
am yr Iesu atgyfodedig yn ystod y 
cyfnod rhwng y Pasg a’r Pentecost. Mae 
nifer o hanesion am yr Iesu byw yn dod 
i gyfarfod â gwahanol bobl, a phawb yn 
cael bendith ryfeddol o gael cyfarfod a’r 
Crist byw. Dyna Mair Magdalen a Tomos, 
y ddau ar y ffordd i Emaus, a Seimon 
Pedr ar lan llyn Galilea. Cafodd nifer mwy 
hefyd y profiad gwefreiddiol o gyfarfod 
ag Iesu wedi iddo atgyfodi. 

Yr un yw’r profiad i ni heddiw. Chawn 
ni ddim yr union brofiad o weld Iesu 
a’i glywed yn siarad fel y disgyblion 
a’r dilynwyr cyntaf, ond mae Iesu yn 
addo dod i gyfarfod ag unrhyw un sy’n 
galw ar ei enw. Da felly oedd cael cyfle i 
ddathlu’r Pasg unwaith eto eleni: i gofio 
am aberth Crist ar y groes ac i ddathlu ei 
fuddugoliaeth dros farwolaeth. 

Yng Nghaernarfon, cefais gyfle i wneud 
hynny mewn amryw o ffyrdd a ddaeth â 
bendith fawr i mi. Cefais arwain Cynllun 
Chwarae Pasg yn Noddfa, a daeth bron 
i hanner cant o blant a phobl ifanc i’r 

ganolfan am dridiau i gael dysgu am Iesu 
a stori’r Pasg. Cawsom dridiau gwerth 
chweil yn llawn hwyl a sbri! Wedi hynny, 
da oedd cael cydgerdded tua’r Pasg 
gyda chriw Cyngor Eglwysi’r dre wrth 
i ni gydaddoli i nodi nos Iau Cablyd a 
bore Gwener y Groglith. Uchafbwynt y 
cydweithio fu gorymdaith y Pasg drwy’r 
dref wrth i ni gario’r groes ac aros i rannu 
darlleniadau a chanu emyn.

Parch. Mererid Mair Williams 
Eglwys Noddfa, Caernarfon

SASIWN MÔN
Oedfa Bregethu

yng

Nghapel Rhos-y-gad,  
Llanfair-pwll

Nos Fercher, 21 Mai 2025  

am 7 o’r gloch 

Pregethir gan

Y Parchg John Gwilym Jones,  
MA, BD

Moelfre

Croeso cynnes i bawb

Un o Gemaes ym Môn oedd Eifion yn 
wreiddiol, cyn iddo symud i Gaernarfon 
yn 18 oed. 
Bu’n flaenor yn Beulah, Caernarfon, 
cyn symud i redeg busnes a becws yn 
Neiniolen a’i godi’n flaenor yng Nghapel 
Disgwylfa, Deiniolen. Yno, daeth i brofiad 
byw o Iesu Grist o dan ddylanwad 
pregethu Gwilym Ceiriog Evans.
Fe’i hordeiniwyd yn 1981 a’i sefydlu’n 
weinidog ar Ofalaeth Cylch Botwnnog. 
Symudodd yn 1985 i gylch Llanfairfechan 
ac yna, yn 1991, cafodd alwad i Ofalaeth 
Bryn Du, Henaduriaeth Môn. 
Ymddeolodd yn 1999 er mwyn gofalu 
am Marjorie, ei wraig. Cafodd lawer 

o brofedigaethau, gan gynnwys colli 
ei ferch Lynda yn 1998, ŵyr yn 2006 a 
Marjorie yn 2008. Ond yn y cwbl roedd 
ei ffydd yn gyson amlwg a’i dystiolaeth 
ddyddiol oedd bod ei Waredwr yn y cyfan 
ac o’i blaid. 
Cydymdeimlwn â’i ferched Eifiona a 
Gwenfair a’u teuluoedd yn eu colled 
hwythau.
Cynhelir angladd Eifion yng nghapel 
Horeb, Llanfairfechan, 19 Mai, am 11 o’r 
gloch. 
(Gobeithir cynnwys teyrnged lawn iddo 
yn y man)

Colli’r Parch. Eifion Wyn Williams, 
Llanfairfechan – gair o gydymdeimlad

Ethol Pab newydd: Leo XIV
Daeth y newyddion bnawn Iau, 8 Mai, o Ddinas y Fatican fod Robert 
Prevost wedi’i ethol yn bab newydd. Ymddangosodd ar y balconi 
sy’n edrych dros sgwâr San Pedr toc wedi 18:15 o’r gloch, ychydig 
dros awr ar ôl i’r mwg gwyn o simne’r Capel Sistinaidd gadarnhau 
fod pab newydd wedi’i ddewis. 
Y Pab Leo XIV yw’r dyn cyntaf o ogledd America i’w ethol yn 
arweinydd yr Eglwys Gatholig. Mae’n enedigol o Chicago yn yr Unol 
Daleithiau, ac yn 69 oed. Erbyn hyn mae wedi dechrau’n swyddogol 
yn ei rôl fel arweinydd 1.4 biliwn o Gatholigion o gwmpas y byd. Yn 
ôl yr arbenigwyr, mae’r ffaith i’r Pab newydd ddewis yr enw Leo 
XIV yn arwydd y bydd yn parhau â gwaith ei ragflaenydd, y Pab 
Ffransis, gan fod y Brawd Leo, oedd yn byw yn y 13eg ganrif, yn 
ddisgybl i Sant Ffransis.
Dywedodd yr Archesgob Mark O’Toole o Archesgobaeth Caerdydd-
Mynyw ei fod ‘ar ben fy nigon’ gyda’r newyddion. ‘Gyda’i brofiad 
byd-eang a’i ffydd ddofn, rwy’n gwybod y bydd yn cael ei dderbyn 
yn gariadus, nid yn unig gan Gatholigion, ond gan gyd-Gristnogion 
a phobl o bob ffydd,” meddai. ‘Bydd yn gwneud cyfraniad eithriadol 
i heddwch a sefydlogrwydd yn ein byd.’ Dywedodd Peter Brignall, 
esgob Wrecsam, fod y penderfyniad i ethol y pab newydd yn ei 
‘lawenhau’. ‘Gwelaf ef yn rhoi parhad ac adnewyddiad parhaus i’r 
Eglwys,’ meddai.

Neges gan y Pab newydd 
Frodyr, chwiorydd …
Rwy’n siarad â chi, yn enwedig y rhai ohonoch nad ydych yn credu 
mwyach, nad ydych yn gobeithio mwyach, nad ydych yn gweddïo 
mwyach, oherwydd eich bod yn credu bod Duw wedi eich gadael.
Rwy’n siarad â chi, y rhai sydd wedi blino ar sgandalau’r eglwys, 
ar gamddefnyddio pŵer, ar dawelwch Eglwys sydd weithiau’n 
ymddangos yn debycach i balas nag i gartref.
Roeddwn i hefyd yn ddig gyda Duw.
Gwelais i hefyd bobl dda yn marw, plant yn dioddef, neiniau a 
theidiau’n crio heb fedru cael meddyginiaeth.
Ac oedd  … roedd yna ddyddiau pan oeddwn yn gweddïo ac yn 
teimlo adlais yn unig.
Ond yna fe wnes i ddarganfod rhywbeth:
nid yw Duw yn gweiddi. Sibrwd y mae Duw.
Ac weithiau mae’n sibrwd o’r mwd, o boen, drwy nain sy’n eich 
bwydo heb fod ganddi ddim.
Nid wyf yn dod i gynnig ffydd berffaith i chi.
Rwy’n dod i ddweud wrthych mai taith i’w cherdded yw ffydd, gyda 
cherrig, pyllau dŵr, a chwtshys annisgwyl ar hyd y daith honno.
Nid wyf yn gofyn i chi gredu ym mhopeth.
Rwy’n gofyn i chi beidio â chau’r drws. Rhowch gyfle i’r Duw sy’n 
aros amdanoch heb eich barnu.
Offeiriad a welodd Dduw yng ngwên gwraig a gollodd ei mab ydw 
i ... ac eto roedd hi’n paratoi bwyd i eraill.
Newidiodd hynny fi.
Felly, os ydych chi wedi’ch torri, os nad ydych chi’n credu, os ydych 
chi wedi blino ar y celwyddau ...
dewch beth bynnag. Gyda’ch dicter, eich amheuon, eich holl 
ofidiau a’ch cleisiau.
Fydd neb yma’n gofyn am gael gweld eich cerdyn gwahoddiad.
Oherwydd bydd yr Eglwys hon, cyhyd ag y byddaf yn anadlu, yn 
gartref i’r digartref, ac yn orffwysfa i’r blinedig.
Nid oes angen milwyr ar Dduw.
Brodyr sydd eu hangen arno.
Ac rydych chi, ie, rydych chi ...
yn un ohonyn nhw.

Robert Prevost (Leo XIV)

Astudiaeth 12: Cwestiynau Dyrys

Llyfr y Pregethwr 5:18–6:12 

Derbyniwyd o’r cyfnod cynnar mai thema 
Llyfr y Pregethwr oedd anobaith pobl yn 
wyneb oferedd bywyd. Cyfrifid yr awdur 
yn sgeptig a gefnodd ar ddysgeidiaeth 
optimistaidd y doethion, sef bod 
llwyddiant yn dod i’r rhinweddol sy’n 
cadw’r Gyfraith ac yn ofni Duw. 

Esboniad amgen 

Ond erbyn hyn mae nifer bychan ond 
dylanwadol o ysgolheigion yn gwrthod 
y dadansoddiad hwn. Yn eu barn hwy, 
mae angen darlun mwy cytbwys. Heb 
os, thema fawr y llyfr yw anallu dyn i 
amgyffred diben ei fodolaeth, ond maent 
o’r farn nad dyna swm a sylwedd y llyfr. 
Mae ochr gadarnhaol i neges y Pregethwr. 

Daw hyn i’r amlwg mewn o leiaf saith o 
adnodau na ellir eu cysoni ag agwedd 
gwbl negyddol at fywyd. Ynddynt 
mae’r awdur yn arwain y darllenydd o 
ddigalondid i lawenydd trwy bwysleisio’r 
pleser sydd i’w gael mewn bywyd. 
Rhown sylw yn y man i un o’r adrannau 
hynny, Pregethwr 5:18–20. Mae nifer yr 
enghreifftiau’n dangos fod y dyhead 
dynol am fwynhad a llawenydd mewn 
bywyd yn thema gyson trwy’r llyfr. 
Maent yn annog y darllenydd i anghofio’i 
dreialon ac i fwynhau bywyd i’r eithaf. 

Rhodd Duw 

Wedi dangos mai ‘llafurio am wynt’ 
a wna’r cybydd, mae’r Pregethwr, yn 
5:18–20, yn ymhelaethu’n sylweddol ar 
y cyngor a roddodd eisoes i fwynhau 
bywyd: ‘Y mae’n dda a gweddus i ddyn 
fwyta ac yfed, a chael mwynhad o’r 
holl lafur a gyflawna dan yr haul’ (5:18). 
Dyletswydd dyn yw gwneud yn fawr o 

bob cyfle i gael pleser, nid yn unig am fod 
ei gyfnod ar y ddaear mor fyr ond am mai 
dyna ei dynged, oherwydd rhodd Duw 
i ddynoliaeth yw’r gallu i fwynhau pob 
agwedd o fywyd. 

Mantais yr erthyl 

Yn y chweched bennod, mae’r awdur yn 
ailadrodd yr hyn a ddywedodd yn 5:13 
wrth gyfeirio unwaith eto at ‘ddrwg’ a 
welodd ‘dan yr haul’. Y ‘drwg’ yw sefyllfa 
ofidus yr unigolyn sydd ‘heb gael gan 
Dduw y gallu’ i fwynhau’r cyfoeth, y 
meddiannau a’r anrhydedd a roddwyd 
iddo. O ganlyniad, rhywun arall gaiff 
fwynhad ohonynt pan fydd farw (6:1–2). 
Nid ‘anffawd flin’, fel yn achos enghraifft 
gynharach (5:14), na dewis gweithio’n 
ddiarbed dros neilltuo amser i fwynhau 
bywyd, sy’n gyfrifol am y golled y tro 
hwn, ond Duw. 

Ni allai’r awdur fod wedi pwysleisio siom 
un a dderbyniodd roddion gan Dduw yn 
fwy grymus nag wrth gymharu ei dynged 
ag erthyl: adlais bwriadol, efallai, o’r hyn 
a ddywedodd Job wrth felltithio dydd 
ei eni yn ei gŵyn i’w gyfeillion am ei 
gyflwr (gw. Job 3:16). Ond wrth wneud 
y gymhariaeth, ni ddywed y Pregethwr 
fod marw’n well na byw. Dweud a wna 

mai gwell yw cyflwr yr erthyl sy’n mynd 
yn syth i lonyddwch tragwyddoldeb na 
bywyd hir y sawl na roddwyd iddo’r gallu 
i fwynhau ‘daioni bywyd’. 

Daw’r adran i ben gyda chwestiwn 
rhethregol sy’n disgwyl ateb cadarnhaol: 
‘Onid ydynt i gyd yn mynd i’r un lle?’ (6:6) 
Os mai’r unig beth sydd gan oes hir, heb y 
gallu i fwynhau bywyd, i’w gynnig i ddyn 
yw gofid a gwae, pam na chydnabyddir 
mai gorau po fyrraf y bo? Mae hyn yn 
bwrw amheuaeth ar gywirdeb un o 
syniadau creiddiol yr Hen Destament: 
mai bendith yw byw’n hen. Fe welwn cyn 
diwedd y llyfr nad yw’r Pregethwr mor 
siŵr. 

Dirgelwch y duwdod 

Yn Llyfr y Pregethwr 6:10, mae’r testun 
yn ailgydio mewn dwy o brif themâu’r 
llyfr, sef bod dirnad meddwl Duw yn 
amhosibl i gredinwyr, ac mai gorchwyl 
gwbl ddi-fudd yw ceisio deall cwrs y byd. 
Ni all dyn ‘ddadlau ag un cryfach’ na 
phobl. A chymryd mai at Dduw y mae’r 
‘un cryfach’ yn cyfeirio, mae’r Pregethwr 
o’r un farn â Job. Cwyn chwerw Job yn 
ei ddadl â Duw yw ei fod yn gwrthod 
dod i lys barn i wrando arno a chael 
ei holi ganddo, er mwyn torri’r ddadl 
rhyngddynt ac esbonio i’r dioddefwr ei 
dreialon; ni all neb ddweud wrth Dduw, 
‘Beth a wnei?’ (Job 9:12) 

Be ’dych chi’n feddwl?

1.	 Pa nodweddion cadarnhaol a welwch 
yn Llyfr y Pregethwr? 

2. 	Beth y mae’r syniad fod Duw’n rhoi’r 
gallu i unigolion i fwynhau bywyd neu 
beidio yn ei olygu i chi?

Llyfr y Pregethwr
Yn ystod y tymor hwn byddwn yn astudio Llyfr 
y Pregethwr gyda’n gilydd dan arweiniad y 
Parch. Ddr Alun Tudur, gan ddefnyddio cyfrol y 
diweddar Gareth Lloyd Jones, Dehongli Bywyd 
Ruth a Llyfr y Pregethwr yn ganllaw.

Cliciwch ar y poster uchod er mwyn gweld yr adnoddau sydd ar y wefan, neu ewch i www.gair.cymru

http://gair.cymru/y-ferch-a-ddaeth-yn-ol-yn-fyw
http://gair.cymru

Cynhadledd flynyddol Undeb Bedyddwyr Cymru
Cynhelir cyfarfodydd blynyddol Undeb Bedyddwyr 
Cymru yn Llundain eleni, rhwng 18 a 22 Mehefin. Mae 
croeso i bawb i’r cyfarfodydd cyhoeddus. Y ffi fydd 
£60. Er mwyn hwyluso trefniadau bwyd, gofynnir 
i chi nodi pa brydau y byddwch eu hangen, drwy 
gysylltu â Mrs Lynne John, 83 Durham Rd, Raynes 
Park, Llundain, SW20 0DF, neu drwy ebostio: 
post@ubc.cymru

Trefn y cyfarfodydd

Dydd Mercher, 18 Mehefin am 12 o’r gloch
“Canol Dydd, Canol Wythnos, Canol Llundain”
(Cyfarfod gweddi wedi’i neilltuo i ddeisyf bendith Duw ar 
gyfarfodydd yr Undeb)

Datganiad Organ am 1 o’r gloch: Andrew Knight 
(Ysgolor Organ, Eglwys Gadeiriol Sant Pawl, Llundain)

Dydd Iau, 19 Mehefin, am 12 o’r gloch
Croeso ac addoliad agoriadol 
(Y Parchg Ddr Rosa Hunt, Caerdydd, a’r Parchg Rob Nicholls, 
Llundain)

Eisteddiad Cyntaf y Gynhadledd
Cyflwyno a chroesawu Cynrychiolwyr yr Enwadau a sefydliadau 
eraill:
(i) Undeb yr Annibynwyr Cymraeg – Y Parchg Owain Llŷr Evans, 
Caerdydd (Llywydd Undeb yr Annibynwyr)
(ii) Eglwys Bresbyteraidd Cymru – Y Parchg Aneurin Owen, 
Llansannan (Llywydd y Gymanfa Gyffredinol)
(iii) Yr Eglwys Fethodistaidd – Y Parchg Ddr Leslie Griffiths
(iv) Yr Eglwys yng Nghymru – Y Parchg Dyfrig Lloyd, Eglwys Dewi 
Sant, Caerdydd
(v) Cytûn – Cynan Llwyd, Caerdydd (Ysgrifennydd Cyffredinol)
(vi) Eglwysi Cymraeg Llundain – Moyra Greaney, Capel Clapham 
Junction (Cadeirydd Eglwysi Cymraeg Ynghyd yn Llundain)

Nos Iau, 19 Mehefin, am 7 o’r gloch
Oedfa’r Weinidogaeth
Llywydd: Y Parchg Geraint Morse, Croes-goch
Darlleniad: Y Parchg Aled Davies, Chwilog
Gweddi: Y Parchg Irfon Roberts, Aberteifi
Croesawu’r gweinidogion newydd a choffáu gweinidogion a fu farw 
ers y gynhadledd ddiwethaf: Y Parchg Judith Morris (Ysgrifennydd 
Cyffredinol Undeb Bedyddwyr Cymru)

Pregethwr: Y Parchg Denzil John, Caerffili
Y Fendith: Bill Davies, Caerdydd (Cyn-lywydd)

Dydd Gwener, 20 Mehefin, am 10 o’r gloch
Addoliad agoriadol ac astudiaeth Feiblaidd (Y Parchg Siân Elin 
Thomas, Crymych)
Cyflwyniad Mudiad y Chwiorydd am 11 o’r gloch
Sesiwn Genhadol dan ofal y Parchg Simeon Baker (Cyfarwyddwr 
Cenhadaeth) am 12 o’r gloch
Darlith y Gymdeithas Hanes am 2.30 o’r gloch: “Cyfraniad 
Bedyddwyr Llundain i Fywyd Crefyddol a Chyhoeddus Cymru”, Dr 
Gethin Matthews, Prifysgol Abertawe

Nos Wener, 20 Mehefin, am 7 o’r gloch
Oedfa’r Llywydd
Llywydd: Y Parchg Geraint Morse, Croes-goch
Darlleniad: Rhys ab Owen, Y Tabernacl, Caerdydd
Gweddi: Y Parchg Peter Thomas, Aberystwyth
Neilltuo’r Llywydd Newydd gan y Parchg Judith Morris 

Gweddi’r Neilltuo: Y Parchg Ddr Densil Morgan, Llanbedr 
Pont Steffan

Eitem gan Gôr y Tabernacl, Caerdydd
Anerchiad y Llywydd: Y Parchg Rob Nicholls, 
Llundain
Y Fendith: Y Parchg Peter Dewi Richards, Caerdydd

Dydd Sadwrn, 21 Mehefin am 7 o’r gloch
Cyngerdd Cysegredig – Côr Llundain
Arweinydd: Will Thomas
Unawdwyr: Eleri Gwilym (Soprano); Aled Hall 

(Tenor); Telynores: Manon Browning
Organydd: Iestyn Evans

Dydd Sul, 22 Mehefin, am 11 o’r gloch
Oedfa Gymun Undebol Eglwysi Cymraeg Llundain
Llywydd: Y Parchg Rob Nicholls
Darlleniad: Y Parchg Anthony Williams, Wimbledon
Gweddi: Y Parchg Gwylfa Evans, Harrow
Pregeth: Y Parchg Owain Llŷr Evans, Caerdydd (Llywydd Undeb yr 
Annibynwyr Cymraeg)
Gweinyddir y Cymun gan y Parchg Rob Nicholls
Y Fendith: Huw Rhys Evans, Seion Ealing Green (Cyn-gadeirydd 
Eglwysi Cymraeg Ynghyd yn Llundain)

Oedfa Bregethu ddwyieithog am 6 o’r gloch
Llywydd: Y Parchg Rob Nicholls
Darlleniad: Marian Howell, Eglwys Gymraeg Canol Llundain 
Gweddi: Lynne John, Eglwys Gymraeg Canol Llundain
Sermon: Rev. Dr Simon Woodman, Bloomsbury Central Baptist 
Church
Y Fendith: Y Parchg Aled Jones, Hampstead

Eglwys Bresbyteraidd Cymru

COLEG Y BALA
Rheolwr Cegin

Mae Coleg y Bala yn chwilio am berson i weithio fel 
Rheolwr Cegin ac i fod yn aelod o dîm Coleg y Bala. Bydd 
yr unigolyn yn cymryd cyfrifoldeb am bob agwedd o 
reoli’r gegin, ac i gefnogi, arwain ac ysgogi’r tîm, mewn 
amgylchedd diogel a hapus.

Oriau:  	 20 awr yr wythnos 
Term:	 12 mis, gyda’r chwe wythnos gyntaf  
	 yn gyfnod prawf
Cyflog:	 Pwynt 17 (£23,738) pro rata ar raddfa EBC

Mae’r swydd yn amodol ar wiriad DBS a dau eirda 
boddhaol (dylai cyn-gyflogwr ddarparu un).

Dyddiad cau: 4yh, 18fed o Fai, 2025.

Am fwy o wybodaeth, ac am ffurflen gais, cysylltwch ag:

e-bost – swyddfa.office@ebcpcw.cymru 
Ffôn: 02920 627465

mailto:post%40ubc.cymru?subject=
mailto:swyddfa.office@ebcpcw.cymru

Diolch, Gethin!
Wedi dros ddegawd o wasanaeth 
ffyddlon, cafwyd cyfle ddiwedd Ebrill 
i ffarwelio â’r Parch. Gethin Rhys wrth 
iddo ymddeol o’i rôl fel Swyddog Polisi 
Cytûn. Gwnaeth Gethin gyfraniad 
enfawr yn ei swydd, gan gynghori 
eglwysi ar faterion polisi, a mawr yw 
ein diolch a’n gwerthfawrogiad o’i 
waith diflino. 

Meddai Cynan Llwyd ar ran Cytûn, 
‘Byddwn yn colli ei fewnwelediad 
manwl, ei ymrwymiad diflino, ei 
hiwmor chwim a’i dystiolaeth gref 

yn ein gwaith cyhoeddus. Rydym 
yn ddiolchgar iawn iddo am ei 
arweinyddiaeth a’i ymroddiad, ac yn 
dymuno pob bendith iddo ef a Fiona yn 
eu hymddeoliad.’

Daeth cynulliad teilwng ynghyd yn 
Eglwys Dewi Sant dros amser cinio ar ei 
ddiwrnod olaf yn y swydd, lle bu cyfle i 
gyflwyno areithiau a rhodd i Gethin am 
ei wasanaeth.

Yn y llun (o’r chwith i’r dde): Aled Davies, Sasha Herriman, Gethin Rhys, Fiona Liddell,  
Jennie Hurd, Cynan Llwyd

Gweddi ar gyfer y cyfnod rhwng y Pasg a’r Pentecost 
Arweinydd: Annwyl Dad, credwn mai ti yw egni creadigol y 
bydysawd hwn. Ti yw cychwyn a ffynhonnell pob peth gweledig 
ac anweledig. Ti yw’r Alffa a’r Omega, y dechrau a’r diwedd.

Diolchwn fod gennym elfen fach o ymwybyddiaeth ohonot, er 
mai rhannol a chyfyngedig yw ein gwybodaeth a’n dealltwriaeth 
ddynol.

Cynulleidfa: A wnei di, os gweli’n dda, oleuo ein dealltwriaeth 
i fod yn fwy cywir ac yn ehangach ohonot, wrth i ni droi ein 
golygon a’n gobeithion o’r Pasg i’n dathliad llawen o ŵyl y 
Pentecost eleni? 

Arweinydd: Gwerthfawrogwn y cyfle a’r anogaeth gan Iesu ei 
hun i ymgynnull lle bynnag y mae dau neu dri pherson yn arddel 
ei berson, ei ddysgeidiaeth a’i barodrwydd i fod yn ein plith trwy 
ei Lân Ysbryd.

Cynulleidfa: Tyrd, Arglwydd, i’n plith yn dy dosturi. Cynhesa 
ein calonnau oeraidd, goleua ein meddyliau a’n deall wrth i ni 
agosáu at ddathliad y Sulgwyn.

Arweinydd: Mae ein bywyd ysbrydol yn dlawd ac yn drist 
iawn, heb fod gennym ddealltwriaeth ddyfnach o beth yw 
ystyr ein byw a’n bod ar y blaned hon. Maddau i ni ein ffolineb 
a’n balchder ffug a haerllug, yn arbennig os byddwn yn dewis 
yn fwriadol i bellhau oddi wrthyt ti, oherwydd ein prysurdeb 
diangen a’r hunanbwysigrwydd sydd yn gwanhau ein perthynas 
dyddiol â thi, annwyl Dad.

Cynulleidfa: Arglwydd trugarog, wnei di adfer a chynnal ein 
blas ar fyw?

Arweinydd: Gosodaist gydwybod ynom i gofio am unigolion a 
theuluoedd sydd wedi eu llethu mewn tristwch gan gasineb, 
anghyfiawnder, rhyfel a gormes yn ein byd rhwygedig a 
rhyfelgar.

Cynulleidfa: Mae rhai yn ein plith ni sy’n ddigartref, yn ddi-
deulu, ac eraill yn ddi-waith a heb obaith am wellhad buan yn 
eu hamgylchiadau.

Arweinydd: Gwna ni yn fwy effro ac ymwybodol o drafferthion 
ac argyfyngau ym mywydau ein cymdogion, ein cyd-weithwyr 
a’n cyd-aelodau. Eiriolwn dros y rhai sydd wedi colli anwyliaid ac 
eraill sydd wedi eu gwanhau a’u cyfyngu gan afiechyd corfforol 
neu feddyliol.

Cynulleidfa: Diolchwn o galon am ein Gwasanaeth Iechyd 
Gwladol, a phob un sy’n cyfrannu at lwyddiant y gwasanaeth, 
er gwaethaf yr anawsterau. 

Arweinydd: Diolchwn, Arglwydd, am y dylanwadau da a 
dyrchafol fu ar ein bywydau ar ein haelwydydd, fel gerbron yr 
allor yma, yn yr ysgolion, ac ymhlith ein cydnabod ar hyd taith 
ein bywyd. Mynegwn ein diolch a’n gwerthfawrogiad am y 
dylanwadau gwerthfawr hyn yn ystod munud o dawelwch ...

Arweinydd: Annwyl Dad, clyw ein cri a’n gweddi am 
ddealltwriaeth gywirach a mwy cytbwys o’r byd cymhleth o’n 
cwmpas. Diddana ni a’th Lân Ysbryd yng Nghrist y Pentecost 
hwn. Defnyddia a datblyga ni i fod fel halen dy gariad a gobaith 
dy oleuni mewn byd cythryblus a chreulon i gynifer o’n 
chwiorydd a’n brodyr.

Cynulleidfa: Arglwydd, trugarha wrthym, a maddau i ni 
bob elfen o’n hystyfnigrwydd a’n harafwch i holi a chwilio 
er canfod beth yw dy ewyllys di ar gyfer ein bywydau ni, a 
dyfodol dy fyd. Goleua ni, a grymusa ein ffydd a’n gobaith, am 
fyd mwy heddychlon a chariadus yn ôl dy ddisgwyliadau di 
ohonom. Amen.

Gwilym Wyn Roberts 
Caerdydd

Cyhoeddir Cenn@d ar y cyd gan Eglwys Bresbyteraidd Cymru ac Undeb Bedyddwyr Cymru.
Oni nodir yn wahanol, nid yw barn cyfranwyr Cenn@d yn cynrychioli barn swyddogol Eglwys Bresbyteraidd Cymru  

nac Undeb Bedyddwyr Cymru. Gallwch anfon eich cyfraniadau / gohebiaethau / ymholiadau at:
huw@cennad.cymru  |  aled@ysgolsul.com

www.cennad.cymru               CennadCymru               @CennadCymru

mailto:aled%40ysgolsul.com?subject=

